
	[image: Image]

	 

	 


FILS DU PEUPLE

	 

	Францаас Ж. Намсрай орчуулав

	Редактор Б. Лхамсүрэн



	



	[image: хүн, хувцас-г агуулсан зураг

Автоматаар үүсгэсэн тайлбар]

	 

	МОРИС ТОРЕЗ

	 

	Францын Коммунист Намын Төв Хорооны ерөнхий нарийн бичгийн дарга Морис Торезын «Ард түмний хүү» гэдэг алдарт зохиолоос бага насны хүүхдүүдэд зориулж франц хэлнээс түүвэрлэн авч монгол хэлнээ буулгав.

	Францын ажилчин ангийн эрх чөлөө, тусгаар тогтнолын төлөө тэмцэлд шалгарсан хөвгүүдийг Морис Торез «Ард түмний хүү» гэдэг зохиолдоо дүрслэн гаргажээ.

	 

	Орчуулагч Ж. Намсрай



	




	БАГА НАС

	Уурхайчны ач хүү би өсөх балчир насаа дурсан санахад баясгалан багатай, аливаа гуниг зовлонгоор дүүрэн ажилчин хүний амьдрал бодогддог. Уурхайчдын уйтгартай тосгон уурхайн гүн гунигт хар нүх, хэдэн зуун метрийн гүнд газар дор хэтэрхий хүнд хүчир ажилд талхигдан нэрвэгдсэн ажилчдын цуваа зурайн харагддаг байлаа.

	Энгүй олон эрэгтэй, эмэгтэйчүүд хүүхдүүдийнхээ хамтаар энд тэндээс цугларан ирж, эргэлдэн багширч байгаад эзэрхэг цагдаагаар мануулсан хаалганд тулаад буцдаг нь сэтгэлд минь бодогддог сон... Дараагийн явдлууд дандаа миний сэтгэлд саруулхан болж үзэгддэг юм.

	 

	 

	КУРРИЕРИЙН УУРХАЙД АЮУЛ ГАРАВ

	Энэ зууны эхтэй бараг уралдан 1900 оны 4 дүгээр сарын 28-нд төрсөн би өнөө маргаашгүй зургаан нас хүрэх шахаж байлаа... 

	Ердийн нэг өдөр би айлуудынхаа хүүхэдтэй тоглож байлаа. Гэтэл алсад асар их шуугиан гарч, үй олон хүн пижигнэн гүйлдэх сонстож бидний анхаарлыг татав. Хүмүүс цөм нэг зүг хуйлран гүйлдэж байв. Би мөн тэр зүг гүйлээ. Амьсгаа нь давхацсан настнууд отгон хүүхдээ тэврэн гүйж яваа эмэгтэйчүүдийг гүйцэн түрүүлээд жирийлгэж байхад мөн ч сайхан байж билээ.

	— Курриерт! Мерикурийн уурхайд аюул гарлаа, та минь! 1300 хүний амь үрэгдэж гэнэ ээ! гэж хашхирцгааж байв.

	Ингэж би 1906 оны 3 дугаар сарын 10-нд Нуаэл-Годогоос Мерикур суурин хүртэл харанхуй мананг зүсэж хар эрчээрээ долоон километр довтлон гүйж билээ. Үхтлээ бут цохиулаад замбараагүй ухарч байгаа цэргүүд шиг ойр хавийн тосгоны уурхайчид ажлаа хаяж, эхнэр хүүхдээ дагуулан орилж хашхиралдан, ум хумгүй гүйлдэж байв. Би Мерикурт очсон дороо юу ч үзсэнгүй. Улсууд урт туйпуун ханын өндөр төмөр торонд тулаад зогслоо.

	Төмөр торны цаана хар дээлтэй, үл таних хүмүүс ямар нэг аймшигт аппарат барьж хичээнгүйлэн ажиллана. Цаана нь униартсан манан дунд уурхайн овгор орой бүрэлзэнэ. Нойтон үнс нурам, гал, утааны үнэр ой гутмаар ханхалж дотор арзасхийлгэнэ. Цугларсан олны уур хилэн бадарч байдгаараа занан, өрвийсөн үстэй, царай нь хувирсан эмэгтэйчүүд торыг эвдэх нь зүйтэй гэж хашхирцгаана. Морьтой харгис цагдаа нар газар дороос гарсан адил гэнэт цугларан ирж хөндөлдөж олны замыг хаалаа. Хүмүүс гэдрэг ухрах нь байтугай улам цугларан олширсоор байв.

	Цугларагсад тал бүрээс:

	— Юу бол оо вэ?..Үнэнээр нь хэлээд өгөөч! Бид өөрсдөө очиж үзье!.. Зам тавиад өгөөч! гэж хашхирна.

	— Миний нөхөр уурхайд ажил хийж байсан юм сан... 

	— Хүүхдүүд минь цөм уурхай дотор байгаа... 

	— Манайхан бүгдээрээ уурхайд ажиллаж байгаа юм гэх мэтээр хашхирцгаана.

	Тэндээс хүүхдүүд ядарч зүдрэн, гаслан гунигт автагдан гэр орондоо буцаж ирээд олон хоногийн турш наадаж тоглохгүй, наргиан шуугиангүй болоод байснаа би мөн марталгүй санадаг... 

	Дараа нь би Мерикурт очиход тэнд харгис цагдаа нар учиргүй олон байв. Нутгийн хүмүүс цөм гаслан зовлонд автагдан үүд хаалган дээр уй гашуу болж байлаа. Өнчирсөн хүүхдүүд эхийгээ ээрэн шавж уйлан хайлан байх нь харагдана. Газар болгон гашуудал, үхсэн хүүр сахисан хүмүүс... Вестфалийн аврагч хүмүүсийн үзүүлсэн ач тусыг магтан сайшааж байх нь ч бас сонсогдсон юм.

	Дараа нь аюулд учирч амь үрэгдсэн хүмүүсийг оршуулахаар гашуудлын гунигт урт цуваа цас орж байх үед хөдөлж ядан явж байдгийг би мөн санасаар явдаг.

	 

	 

	АЖИЛ ХАЯЛТ

	Аюулт үхлийн тухай мэдээ бүх орон даяар цуурайтав. Аль эртнээс хойш хар уурхайчид аюулаас урьдчилан хамгаалах хамгаалалтгүй уурхайд хэтэрхий хүнд хөдөлмөрт талхиулж байж авдаг хөлс цалин нь өл залгаж ч хүрдэггүй байлаа. Уурхайн эздийн эсрэг хандсан олон түмний уур хилэн улам бадран ширүүсэв. Шунахай эздийн орлогыг нэмэгдүүлэхийн төлөө шударга хөдөлмөрчдийн хүчийг шулан сорогч хүнд хөдөлмөрт хөлсөө урсган зүтгэж байсан мянга гурван зуун ажилчид харанхуй уурхайн чийгт ёроолд хайран амиа алдсан билээ. Түрүүчийн үхсэн ажилчдын хүүрийг оршуулж амжаагүй байтал аюулт уурхай руу ажилчдыг дахин оруулахыг уурхайн эзэд шаардав. Эзэд мөнгө их олохын тулд хүний амь нас үрж сүйтгэх нь хамаагүй гэж үзэх болжээ. Олон түмний бадарсан уур хилэн нэг тосгоноос нөгөө тосгонд дамжиж дэлгэрэн тарж уурхайчид цөм ажлаа хаяцгааж уурхайнхан цөм тэмцэлд босов.

	Суурин тосгоны ажилчид нэгдэж, бөөгнөрөн зам даган жагсав. Энэ жагсаал 3 дугаар сарын аравны өдрийн замбараагүй явдалтай огт адилгүй байв. Жагсагчдын зарим нь уурлаж хашхиран зүхэх ба нэг хэсэг нь уурхайн гүнд үүрд мөнх нойрсож байгаа нөхдөө гунигтай дурсаж байлаа.

	Улаан тугаа мандуулан жагссан жагсаалуудын нэг хэсэг нь харгис цагдаатай тулгарав. Яг энэ өдөр ээж намайг ах эгч хоёртой минь хамт дагуулаад хот орохоор гарч бид жагсаалын дунд явж байтал гэв гэнэт жагсаалын түрүүч нь зогтусав. Тэгтэл, хашхирах, шуугилдах чимээ цуурайтан жагсагчид зүг бүр ум хумгүй гүйлдэн үймэлдэж бужигналаа. Энэ нь харгис цагдаа нар жагсаалыг дайрсан хэрэг байлаа. Би олны чихцэлдэж үймэлдэн бужигнахад ээжээсээ салж төөрөөд хүмүүсийн хөлд дайрагдан газар унасанд толгой дээгүүр минь морьтой цагдаа нар харайлган давхиж байв.

	Би гэнэт босон харайж нэг хаалганы ард орж нуугдаад харсан чинь морьтой асар том цагдаа сэлмээ далласаар жагсаж явсан хэсэг ажилчид руу довтлон дайрав. Ажилчдын нэг хэсэг нь цагдаагийн морины жолооноос шүүрэн авч эсэргүүцэж байхад зарим нэг нь зугтаж хаалганы ард нуугдаж байлаа. Алсад жадтай буутай, цэнхэр улаан өнгийн хувцастай цэргүүд жагсаж яваа харагдав.

	Жагсагчдаас олон хүн баригдаж шархадсан билээ.

	Харгис цагдаа нар бүтэн өдрийн турш тосгоноор хэсүүчилж, айлуудын цонхоор сэм шагайж явахад манай ээж биднийг байшинд оруулаад хөшгөө хаав. Бид харанхуй тасалгаанд сууцгааж гудамжинд сэлэм хангинаж байхыг сонссоор байлаа.

	 

	 

	МИНИЙ ӨВГӨН ААВ

	Ажил хаялт 52 хоног үргэлжилж, хоёр сар шахав. Хоёр сарын туршид асар хүнд өлсгөлөн хоосрол, занал хорсол, гашуун зовлон үргэлжлэв.

	Уурхайчид уурхайн гүн харанхуйд хүнд хүчир ажилд талхигдан нэрвэгдэж эрэмдэг зэрэмдэг болох, хорт хийнд хордож сүйрэх зэрэг аюултай билээ. Үгүйрэл хоосрол, өлсгөлөн гуйланчлалд автагдсан уурхайчид тэсэж чадахаа байгаад тэмцэлд босоход тэднийг хурц зэвсгийн хүчээр номготгохыг оролддог нь мөн бэрх сэн.

	Ажил хаялтын үеэр миний өвгөн аав Клеман Бодри олсон хэдэн мөнгөө олондоо огт хайрлалгүй тусалдаг байв. Өвгөн аав минь үйлдвэрчний эвлэлд бага насандаа элсэн ороод тэмцлийн их туршлага олсноо ярихад би дуртай сонсдог байв. Өвгөн аав өөрийн амьдрал, тэмцлийн түүхийг над ярьж өгөхөд нь насныхаа ихийг уурхайн гүнд өнгөрүүлсэн өвгөн аавын минь амьдрал нар салхинд насаа өнгөрөөсөн хүмүүсийнхээс хавьгүй гэгээн саруулхан байлаа. Өвгөн аавын амьдрал үйлдвэрчний эвлэл, ажилчин ангийн үйл хэргийн төлөө үнэн шударгаар тэмцсэн тэмцлээр дүүрчээ.

	Ажил хаялт, дайн тулалдаан, хөдөлмөр, уурхай ба заводын эздийн эсрэг цуцалтгүй явуулсан тэмцэл, ажилчдаас харгис цагдаагийн эсрэг хэрхэн тэмцсэн гэх зэрэг тэмцлүүдийн тухай туг шиг мандаж байсан хувьсгалч нарын тухай сэтгэл хөдөлгөсөн олон сайхан түүхийг өвгөн ааваасаа үргэлж сонсож би хар багадаа ухаа орж орчны юмыг том хүнээс дутуугүй тусган ойлгож ухаарах боллоо. Өвгөн аавын ажилчин ангийн үйл хэргийн төлөө өдөр бүр зогсолтгүй явуулж байгаа тэмцэл, баатарлаг амьдрал миний сэтгэлийг сэргээж анхаарлыг татлаа. Өвгөн аав өөрийн нөхдийн хамтаар уурхай, тосгон бүрээр цуцалтгүй хэсүүчилж, эвлэлдээ шинэ гишүүдийг үргэлж элсүүлдэг байв. Тэд хүн болгоныг өөртөө татахын төлөө тэмцэж, амарлингуй сууж тэмцлээс ухарч, эрдэм ном сурах дургүй уурхайчдыг ухуулан сэнхрүүлэхийг оролдож явахдаа авхаалж оролдлогогүй айж шантрах нь амархан ажилчидтай ч дайралдаж байлаа, хөрөнгөнд шунасан эздийн хорслыг ч төрүүлж, хараалыг ч сонсож байжээ.

	Миний өвгөн аав ажилчин ангийн эрх чөлөөний төлөө тэмцэлд ундармал их хүч, хязгааргүй их итгэл, тэсвэртэйгээр зүтгэсэн хүн юм. Авдаг өчүүхэн цалингаараа арван хүүхдээ тэжээн үйлдвэрчний гишүүний татварыг ямагт хураалган, «Хойд зүгийн сэрүүлэг» гэдэг сониндоо 2 сүг долоо хоног тутам тусалж амьсгаа хураатлаа «Ланшинэ» гэдэг коммунист сониныг тогтмол уншдаг байлаа.

	Ургах балчир биед минь ухаан мэдрэл суулгаж, анхны минь алхамд ачит дэмжлэгээ үзүүлсээр шинэ үеийн шийдмэг тэмцэгч ч болгон намайгаа бойжуулаад, эхний эгнээнд эрэлхгээр тэмцсээр, үйлдвэрчнийхээ татварыг үргэлж хураалгасаар явж далан нэгтэйдээ 1931 онд нас барсан ачит өвгөн аав Клеман Бодри тандаа алтан номынхоо хуудсаар дамжуулан ариун сэтгэлийнхээ хайрыг би дэвшүүлье.

	 

	 

	ЯАРМАГ

	Бидний суудаг байшин бусад уурхайчдын байшингаас огт ялгаагүй байлаа. Шаравтар хар утааг боргилуулсан заводын яндангуудаас өөр юмгүй. Хойд зүгийн нутгийн уйтгарт талын байдлыг айлуудын нэг жигд байшин нь улам урагшгүй гунигтай болгодог байлаа. Нуайель-Годо дайны өмнө 3000 хүнтэй тосгон байжээ. Дайны өмнө Дүржийн дөрөвдүгээр уурхайд нэг мянган уурхайчин ажиллаж байв.

	Миний өвгөн аав уурхайчин, аав минь тэр үед заводын ажилчин байлаа.

	Би дөрвөн настайдаа хүүхдийн цэцэрлэгт ороод, дараа жилд нь миний амьдралд маш их үйл явдал тохиолдлоо. Сургуулийн баярын үеэр хүүхдийн инээдэмт жүжигт тоглосноо би амьдралдаа анх удаа ажилчин олны өмнө үг хэлсэн байх гэж боддог.

	Би гэртээ байхдаа ажилчин айлын хүүхдүүдийн нэг адил амьдралтай байлаа. Ядуу уурхайчдын хүү эрт тусад орж багаасаа ажил хийж эхэлдэг. Манайхан надаар туулайд өгөх өвс ногоо хээрээс түүлгэх, замаар гүйж ногооны бордоо цуглуулах, дүү нараа сахих зэрэг хөнгөн ажлуудыг хийлгэдэг байв.

	Бид өдөр бүр зовлонт хоосон амьдралтай байсан боловч яармаг болох үеэр баясаж сэтгэлээ сэргээдэг байлаа. Энэ баясгалант өдрийг эртнээс тэсэж ядан хүлээж, анхны инээдэмт илбийг үзэхийнхээ хамтаар гэртээ тогтож суухаа больдог байлаа. Бид сургуулиасаа гармагцаа хиймэл амьтад дээр сууж эргэлдэх, тойруулгыг харахаар жирийж алга болдог сон. Зоригтой нэг маань модон морины хамраас татан, сүүлээс нь чангаахад ёстой нэг сэтгэл ханадаг сан! Мөнгөтэй байгаад морин дээр суух мөн ч сайхан байдаг сан! Хөгжмийн аялгуу сонсож, буудлага, сугалаа харж, гуанзанд архи уусан согтуу хүмүүсийн хөгжилтэй дуу, хөдөө тосгоны найраг дууны цэнгэнэн цуурайтахыг чагнахад мөн ч аятайхан санагддаг байлаа! Ингэж нэг, хоёр өдрийг хөгжилтэй өнгөрөөсний дараа амьдрал хуучин янздаа орж уйтгар гуниг үргэлжилдэг байлаа... 

	 

	 

	ЮМНЫ ӨНДӨР ҮНИЙГ ЭСЭРГҮҮЦСЭН НЬ

	Ажилчин айлын гэр бүлийнхний одоогийн дорой амьдралаар амьдрахад тун бэрх болсоор байна гэж манайхан ярилцдаг байлаа. Юмны үнэ тасралтгүй нэмэгдсээр амьдрал маш хүнд болж энэ хүнд байдлыг эсэргүүцсэн өргөн хөдөлгөөн 1910 оны есдүгээр сард гарлаа.

	Энэ хөдөлгөөн удсан ч үгүй манай сууриныг хамрав. Эмэгтэйчүүд нэг жигд бослого гаргахаар айлуудаар явах боллоо. Миний ээж тэр хөдөлгөөнд маш идэвхтэй оролцсон учир түүнийг нийтийн хурлаар Нуайель-Годогийн эмэгтэйчүүдийн төлөөлөгчөөр сонгов.

	Манай тосгоныхон орой дээрээ улаан туг намилзуулсаар жагсаж явахдаа:

	 

	Тосны үнийг 30 сүгээр!

	Сүүний үнийг 4 сүгээр!

	Өндөгний үнийг 26 сүгээр! 

	 

	хорогдуулж аль гэж шаардаж байв.

	Жагсагчид мухлаг бүрээр орж дээрх үнээр худалдаа хийхийг худалдаачдаас шаардав.

	Нэгэн өдөр тосгоны айлуудын гэрийн эмэгтэйчүүд цөмөөрөө Энен-Лиетарын зах дээр очихоор шийдэж зах дээр очмогцоо худалдаачин нартай маргалдаж гарлаа. Гэтэл нэг нь савтай ногоог асгаснаас болоод байдал бүр ч ширүүн болж газар болгонд лууван, төмс, сармаг, жимс цацлан тараав. Багачууд бид нар савтай өндгөн дотор орж дэвхцэн тонгочиж, гартаа тохиолдсон болгоноо авч шидэллээ.

	Бид тэр үед бага балчир байсан учраас балмад том хөрөнгөтөн, шунахай худалдаачдаас болж юмны үнэ нэмэгдсэнийг ойлгодоггүй байлаа.

	Амьдралын хүнд байдлыг эсэргүүцсэн хөдөлгөөний үеэр Били-Монтиньид цагдаа нар ажилчин Дьедоннийг зүй бусаар алсан билээ. Эмэгтэйчүүд түүнийг эсэргүүцэн гашуудаж ханцуйдаа хар улаан тэмдэг хадлаа.

	УУРХАЙЧНЫ ХҮҮХДИЙН УХААН СУУЖ ТУСАД ОРОХ НАС

	Ажилчин хүний хүү хөдөлмөр хийж эцэг, эх, ах дүүдээ тус хүргэх насанд би хүрлээ.

	Хөдөө тосгонд хүүхдийг хөлсөлж тарианы газрыг цэвэрлүүлдэг байв. Би мөн тэр ажилд ороод гартаа хүрз барьж бусад хүүхдийн хамтаар хоорондоо хоёр метрийн зайтайгаар эгнэн явж лууль зэрэг хэрэггүй зэрлэг хогийн ургамлуудыг түүдэг байв.

	Нар мандахаас аваад жаргах хүртэл бид бүтэн өдөржингөө ажил хийж дуусахад бидний хийсэн ажил ямар болсныг тариачин эзэн ирж шалган үздэг байлаа. Бид өдөрт арван хоёр цаг ажил хийгээд хөлсөнд нь 14-15 сүг авдаг байлаа. Гэтэл надад:

	— Торез чи хамгийн бага нь, би чамд бусадтай чинь адил хөлс өгч чадахгүй. Чи арван сүгийн хөлс авах ёстой... гэж эзэн хэлэв. Энэ үеэс эхлэн би эзэн хүнийг эсэргүүцэх болсон юм.

	1912 оны долоодугаар сар миний амьдралд шинэ үеийг нээлээ. Би сургууль төгссөн үнэмлэх авмагцаа арван гурван нас хүрэхээ хүлээлгүйгээр уурхайд орж ажиллах бололцоотой боллоо. Сургуулиа онц төгссөн учир би бусдаасаа нэг жилийн өмнө уурхайд нүүрсний чулуу ялгах ажилд оров.

	Ажил их хүнд биш боловч байнгын анхаарал шаарддаг байв. Нүүрс ачаастай том дамжуурга өмнүүрээ өнгөрөх зуур доторх чулууг нь хурдан түүж авах ёстой байлаа. Бид хийсэн ажлынхаа хөлсийг өдөр өдөрт нь авдаг байлаа. Тун сайн ажил хийсэн хүн өдөрт 25-30 сүг авдаг байв.

	Уурхайчид арван хоёрдугаар сарын 4-нд гэгээн Барбийн ойн баяр хийдэг учир баяраар мөнгөтэй байхын тулд арван нэгдүгээр сарын эцсийн арван тав хоногт зогсоо зайгүй ажилладаг билээ. Ердийн цагт 90-100 франк авдаг ажилчид хоёр долоо хоногт нойр хоолгүй зүтгэж 180-200 франк авдаг байв. Би ч мөн нийтийн нэг адил илүү цагаар ажиллаж байсан; хоёр долоо хоногийн турш өдөр бүр 12-13 цагийн хөдөлмөр хийгээд 17-30 орчим франк авдаг байв.

	1913 оны арван нэгдүгээр сарын хоёрдугаар хагаст яг гэгээн Барбийн баярын үеэр ажил хаях тэмцэл эхлэв. Энэ ажил хаялт нь «илүү цагийн» эсрэг ханджээ.

	Хуучин Балийн үйлдвэрчний эвлэл бүх нийтийн хөдөлмөрийн холбоотой нэгдэж ажил хаялтыг хамтарсан хүчээр хэдэн хоног явуулж 8 цагийн хөдөлмөрийн хуулийг хатуу сахиулах болгов.

	Хөгжил цэнгэл багатай залуучууд аргаа барахдаа хотын хөгжмийн сургуульд ордог байв. Би тэнд ороод хөгжим дарж чаддаг болоод гоёхон малгай өмсөж сэтгэл татам хөгжмийн аялгуугаар бид гудамжаар жагсан явдаг байв. Бараг ням гараг болгонд бид ойр хавийн хот тосгоноор явж концерт тавьдаг байсан билээ. Хөгжмийн сургуулийнхан хол явж далайн эргээр аялал хийж цэнгэдэг учраас бид долоо хоногт хэдэн удаа хөгжмийн дасгал хийж тэр аялалд оролцохыг хичээдэг байсан.

	 

	 

	ДАЙН

	1914 оны 6 дугаар сарын нэгэн орой бид дасгалаа хийгээд дуусаж байтал манай хөгжмийн удирдагч хэлэхдээ, Сараевод зүй бусаар өдөөн хатгасан хэрэг гарчээ гэж зарлав.

	Зарим нь дайн гарах вий гэж айсан ба зарим нь дайны тухай бодохыг огт хүсэхгүй байжээ.

	— Дайн! Пөөх! Дайн шиг хэрэггүй юм алга! Одоогийн байдлаар манай арми хоёрхон сарын дотор хядагдаж гүйцэх байх аа... 

	Наймдугаар сарын нэгний бямба гарагт манай тосгоны манаач хонх цохиж бүх нийтийн цэрэг дайчилга эхэлснийг зарлав. Газар болгонд наасан цагаан зарлалыг хүн болгон бөөгнөрөн зогсож унших боллоо.

	— Дөрөвдүгээр уурхайд цэрэг дайчилга явагдаж эхэлснээс хойш хэдэн өдөр ажиллаж байсан авч уурхайчдын тоо түргэн цөөрсөөр байв. Удсан ч үгүй уурхай хаагдаж, унаа морьдыг дайчлах тушаал гарлаа. Үргэлж олиггүй мэдээ сонсогдож тосгоны айлууд айж сандрав. Бид анхандаа дайн биднээс алс хол хэдэн зуун километрийн цаана дорно зүгийн Эльзас, Лотарингд болж өнгөрөх байх гэж бодсон юм. Гэтэл германчууд Бельгийг эзлэн авсны дараа байдал түгшүүртэй боллоо. Ялагдашгүй гэгдэж байсан Лиежийн бэхлэлтийг германчууд эзлэв. Гэнэт нэг өглөө их бууны дуу нижигнэв. Наймдугаар сарын 26-нд замаар буутай цэргүүд явж байгаа нь үзэгдлээ.

	1914 оны есдүгээр сарын 30-нд би өвгөн аавынхаа хамтаар Нуайель нутгаа орхив. Хөдөлмөрийн чадвартай 18-48 хүртэлх насны эрэгтэйчүүдийг ар тийш нь нүүлгэх тушаал гарчээ. Ээж минь намайг үдэж гаргахдаа амьд мэнд түргэн уулзахын ерөөл болгож дөрвөн зуун сүгтэй зангиаг хүзүүнд минь зүүж өгөөд өөрөө тэндээ хоцорч билээ. Тэгээд би өвгөн ааваа дагаад явлаа.

	Би эцэг эхээсээ мэдээ сонсохоо больж, тэд ч миний тухай сураг чимээ дуулахаа болилоо. Дөрвөн жил өнгөрсний дараа би эцэг эхтэйгээ уулзсан юм. Биднийг явсны дараа манай тосгоныг германчууд эзэлж сүйтгэсэн учир дайн төгссөний эцэст манай тосгоноос бүтэн юм бараг үлдсэнгүй эвдэрч нурсан байлаа.

	Өвгөн аав бид хоёр Нуайелиэс гараад олон цэргийн хөлд дайрагдсан Өрнөдийн замаар олон хоног тэнүүчиллээ. Па-дө-Калэ, Умард департаментыг дамжин тэнэхдээ бид унасан газар, угаасан уснаасаа холдохгүйг хэчнээн хичээвч өөрийн эрхгүй цэрэг дайны хөлд дайрагдан зовж явлаа.

	Харгис цагдаа нар хардаж мөрдөн биднийг Фронтын шугамаас ер гаргадаггүй байлаа.

	Төрсөн эх нутаг маань түг түмэн хүний цусаар хучигдан хов хоосорлоо. Бид тохиолдсон зооринд хоног өнгөрөөж, талаас түүсэн төмсөөр хоол хийж, замаар яваа англи цэргүүдийн хоолноос гуйж явлаа.

	 

	 

	ХОЁР ТЭНҮҮЛЧ ДАЙНЫ ФРОНТ ДЭЭР

	Миний үзсэн энэ дайн бол хүнийг амьдаар нь залгих, аюулт үхэл, сүйрлээр ертөнцийг донсолгогч аймшигт дайн байлаа!

	Дайн хүнийг гал голомтоос нь салгаж өнчин гачигдал, үгүйрэл хоосролын гасланд унагааж, идэх талх, зарах мөнгө, хийх ажилгүй болгож пруссийн хорт зэвсэгт нэрвүүлж, харгис цагдаагийн хатуу хавчлагад орууллаа... Дайны нөлөөгөөр замын хонхрууд алагдсан ядуу цэргүүдийн хүүр, адууны сэгээр дүүрч, үржил шимтэй талыг хувхайруулж, өнөр тосгонуудыг цөлмөн талж, орон байшинг сүйтгэн түймэрдэж, үхэж шархадсан хүнээр хөрст газрыг хучив. Дайны гамшиг бол үнэн хэрэгтээ гал түймрээр хүрээлэгдсэн алсын тэртээ гүвээнээс тасралтгүй цувж байгаа хүн цуваа мөн... Хүний энэ их цуваа нь учир тоймгүй хог новшоо хүлж үүрсэн, тасархай уранхай дэвсгэрээ тэжээвэр шувууныхаа тортой хамт зүсэн зүйлийн хэрэгслээр ялчийтал ачсан тэргийг өмнөө түрсэн эмэгтэйчүүд, хүүхэд, өвгөд хөгшдийг хамарсан их урсгал юм. Дайны гамшгаас болж аралгүй тэргэнд авдар, аяга шанага, ширээ сандлаа оцойтол овоолоод ясан хэдрэг болсон моринд хөллөн зүтгүүлжээ. Уйлж байгаа эмэгтэйчүүдээс үр хүүхэд нь ээрэн чиргүүлджээ. Зарим хүмүүс үл мэдэгдэх үгийг учир тоймгүй давтаж үглээд өвгөд хөгшид өрөвдмөөр царайлж, хатсан талхны өөдсийг хүлхэхэд хүрчээ. Байдаг бүх чадлаараа би энэ бэрх аюулт дайны эсрэг тэмцэж, дайныг өдөөн шатаагаад олз ашиг их олж баяжин бялхаж байгаа этгээдийн эсрэг шантралгүй тулалдаж, дайнд үхэж үрэгдэж байдаг ард түмнийг хамаг хүчээрээ хамгаална! гэж өөртөө хатуу тангараг тавилаа.

	Нэг шөнө бид Нө-ле-мин, Веркен хоёрын хооронд явж байгаад амарч байтал суман мөндөр буулаа. Бид яг дайны гал дунд орсон байжээ. Би нүхэн дотор хатсан навчны дээр унтаж байсан өвгөн ааваа сэрээж, бууны гал нижигнэн гялалзаж байсан шөнөөр цааш явлаа.

	Ээжийн өгсөн дөрвөн зуун сүгийн хоёр зууг нь зарж дуусаад үлдсэн хоёр зууг нь би өвөртөө хадгалж явсан билээ. Гэтэл өмссөн хувцас минь урагдан цоорч, тэр цоорхойгоор байдаг бүх мөнгө минь гээгджээ.

	Адаг сүүлдээ бид харгис цагдаад баригдаад Ошел хотын даргад хүргэгдэв. Тэндээсээ бусад баригдсан хүмүүсийн хамтаар тэргэнд суугаад Сен-Польд ирэв. Энд бид 40 хүн, найман морьтой хамт ачааны вагонд туулган орж Франц орны төвийг чиглэн аяархан хөдлөв. Өвгөн аавынхаа хамтаар хүний нутгийг чиглэн явж байхад хажуугаар пиг дүүрэн цэрэг ачсан галт тэрэг зөрсөөр байлаа. Фронтоос хэдий холдлоо ч гэсэн дайны уршиг нүдэнд минь тод харагдаж олон жилийн турш санаанаас салахгүй байлаа.

	СУРГУУЛЬ

	Таван өдрийн турш уйтгартай урт аян хийсний дараа галт тэрэг Кроз департаментын Герэд ирэв. Олон хүн нас барсан өдөр арван нэгдүгээр сарын 2-т галт тэрэг цаашаа явж буудал болгон дээр өөрийн «зугтмал» ачаанаас хөнгөлсөөр явлаа. Би өвгөн аавынхаа хамтаар Женуйа буудал дээр буугаад ухарч явсан 70 хүнтэй цуг Клунья гэдэг тосгонд ирэв.

	Энэ тосгонд биднийг тасалгаа бүрд хоёр хоёроор нь хуваарилан оруулав. Нутгийн зан сайтай хүмүүс биднийг хайрлан үзэж туслав. Эндэх нутаг өргөн сайхан ойтой, уулын хавцал хөндийгөөр жигүүртэн жиргэж, мяралзсан цэнхэр гол горхины шоржигнон урсах чимээтэй хослох нь уйтгартай бөгөөд утаа манангаар бүрхэгдсэн хойд зүгийн тал нутагтай тун ч төсөөгүй ажээ.

	Бороо цас элбэгтэй хүйтэн өвөл болж хол явж зугаацах нөхцөлгүй болголоо. Тосгоны сургуулийн багштай учирч намайг тосгоны бусад хүүхдийн хамтаар сургуульдаа авч хүмүүжүүлэхийг гуйв. Сургуулиа хаяснаас хойш би хоёр жил болсноо багшдаа ярьж өгсөн юм. Багш Селлерэ зөвшөөрч би дахин сургуульд орж суралцав.

	Багш Селлерэ намайг сургахын төлөө үнэн чармайсны үрээр 1915 оны гуравдугаар сард би шалгалтын бичих ажлыг сайн бичиж нэгдүгээр суурийг эзэллээ. «Дайн юугаараа таны анхаарлыг татав?» гэсэн сэдвээр би бичсэн. Би дайнд үзсэн харсан, биеэрээ туулж өнгөрөөсөн болгоноо гаднын ямар нэг нэмэлтгүйгээр бичлээ.

	Багш Селлерэ намайг сайн сурагч гэж үзээд Герэд явуулж сургуульд оруулахыг оролдов. Би өөрөө сурах их дуртай байсан боловч сургуульд удаан үргэлжлэн суралцахаас татгалзаж «Дайн удахгүй төгсөхөд би гэр орондоо буцаж очоод ажил хийж амь зуусан нь дээр байх» гэж бодлоо.

	Өвгөн аав фермд ажил хийж манай зэргэлдээ тосгоны нэг тариачин намайг зарцаар авав. Би ажил хийж зуны саруудад арван найман франк, өвлийн саруудад 8 франк олж явахдаа тариачин хүний амьдралтай танилцаж эхлэв. Энэ үе хүртэл би ажилчдын хүнд амьдрал, хатуу эрмэлзэл, баатарлаг тэмцлийг мэддэг байж билээ. Өвгөн аав минь надад амьд жишээ болж байжээ. Франц тариачидтай би ойртож тэдний чадал, хатуужил, ариун зөв санааг бас ойлголоо. Тариачид ажилчдын ах дүү нар мөн, тэд ажилчдын адилаар хүнд дарлал хүлээж, дайнд их бууны зууш болж явдаг байлаа.

	 

	 

	ЗАРЦ

	Дайны уршгаас болж Клунья тосгоны хүн ам 1911 онд 2000 байснаа 1921 онд 1300 болж хорогдов. Чадвартай эрэгтэйчүүд нь дайнд явсан хойгуур үлдсэн эмэгтэйчүүд, хөгшчүүл, хүүхэд цөмөөрөө хүчээ хавсарч ургац их авахын төлөө чармайж байв.

	Би үүрийн гэгээгээр уралдан босож үхэр малд тэжээл өгч, үнээгээ бэлчээрт гаргаж өтөг бууцаа цэвэрлэдэг байлаа.

	Хадлангийн үеэр би өвс хадаж хураах ажил сурлаа. Тариалангийн үед буудай, арвайг боож бухалдаж сурлаа. Дараа нь бороонд норсон нойтон шавартай газар малтаж төмс, чихрийн манжинг хурааж хадгалах, намар үр суулгах газар хагалах зэрэг янз бүрийн ажил хийх цаг тохиолдов. Түрүүчийн хүйтнээр бид бээрсэн гараараа уулнаас мод татаж гишүү мөчир түүж, өвлийн адаг сарын үеэр хашаа хороо засаж, царс модны мөчир огтлох, навч цуглуулан шуудуу суваг цэвэрлэх зэрэг ажил хийдэг байлаа. Бороо хуртай өдөр сараалжны нөмөрт сууж түрдэг тэрэг, самнуур, тармуур, өвсний ац мэтийн тариалангийн багаж хэрэгслийг сэлбэн засдаг байлаа.

	Би өөрийнхөө тосгон ба тэр орчмын хүмүүсийг таних боллоо. Тэдний дунд зөвхөн хэдхэн тооны баячуудаас бусад нь цөм ядуу хоосон амьдралтай байжээ. Мах огт олддоггүй байв. Би Клунья тосгоноос километр хагас зайтай Форж тосгоны фермийн нэг баян айлд зарцлагдаж байлаа. Би орой болоход өвгөн аав дээрээ очиж унтах гэж явдаг байснаа больж харанхуй зооринд тавьсан орон дээр унтдаг болов.

	Өвлийн шөнийн уртад ном уншиж, маргаан хийх болсны улмаас миний оюун ухаанд улс төрийн үзэл санаа сууж эхлэв.

	Крозд социалист үзэл санаа өргөн дэлгэрч, хөдөлмөр чин олон дандаа тэмцлийн эхний эгнээнд явдаг байв. Амь зуухад хүрэлцэхүйц ургац өгөх газаргүй ядуу тариачид Парис хот орж хагас жил барилгын ажид хийж байгаад буцан ирж өчүүхэн газар дээрээ тариа тарьж авахаас гадна чөлөөтэй цагаараа сараалжин пин дотроо зоосон гар машинаараа юм нэхдэг билээ. Чулуучид, газар ухагчид Парист байх зуураа улс төрд сонирхолтой болоод үйлдвэрчний эвлэлд орж ажилчны сонин хэвлэл уншиж, хурал цуглаанд суулцан ажилчны намын нөлөөнд автагддаг байв. Тэдгээр чулуучид хөдөө буцаж ирээд Парисаас тогтмол хэвлэл авч улс төр, үйлдвэрчний эвлэлийн амьдрал зэргийг алдалгүй судалдаг байлаа.

	Реноделийн удирдлагын дор гардаг Юманите сониныг манай эзэн захиалж уншдаг байлаа. Арваад хүүхдийг өсгөж хүмүүжүүлсэн чулуу өрөгч туршлагатай ажилчин өвгөн Менажээ хувьсгалт үзэлтэй учир ажилчдын эрх ашгийг хамгаалж, дайныг зогсоохыг шаарддаг байлаа. Тэр өвгөн Циммервальд, Кинталийн тухай, Швейцарын уулан дахь жижиг тосгонд пролетарийн интернационализм хувьсгалд үнэнч өчүүхэн баатарлаг бүлгэмээс явуулж байгаа ажил дайны гашуун хорт утааг нэвтлэн 1915-1916 онд цуурайтаж байсан тухай ярьсан билээ.

	Өвгөний хэлсэн үг, социалистууд нэгдэх гэж анхны алхмыг хийсэн мэдээ, миний хувийн бодол намайг дайсны эсрэг ухамсартай тэмцэгч болгов.

	Цөөнхийн санааг илэрхийлэгч. «Попюлер дю Сентр» гэдэг сониныг би тогтмол уншдаг байлаа.

	Дайныг нүдээрээ үзсэн явдал миний улс төрийн боловсролд нэмэр болов. Бид дайны фронтоос олон зуун километр холдсон боловч дайн хажууд тулж ирсэн мэт санагдаж, төрсөн орныг минь уй гашуудал, өлсгөлөн зовлонд учруулж, өсвөрийн залуучуудыг сорон залгиж байлаа. Миний өвгөн аав хүүхдийнхээ нэгийг алуулж, нэгийг нь шоронд хийлгээд ням гараг бүрд түүндээ хоол зөөж байхдаа дайныг ялалтаар төгсгөхийг эрмэлзэж байлаа. Би цуст хядлагыг удаашруулагч бүхний эсрэг байв.

	Эрдэм сурах хүсэлтэй би, дайралдсан болгоноо уншдаг болов.

	— Хог дээр сонины тасархай хэвтэхийг үзвэл, энэ авч унших гэж тэмүүлдэг юм, гэж өвгөн аав хэлдэг байлаа.

	Жюль Верн, Дюма нарын зохиол, Виктор Гюгогийн «Шоовдорлогдогсод», «Далайчид», Өжен Лө Руагийн «Гуйланч Жак», Жюль Валогийн «Бослого» зэрэг зохиолыг үзэгдэж харагдахын зуургүй хоромхон зуур уншлаа. Энэ бүх номыг багш Селлерэ надад өгдөг байлаа.

	«20000 миль усан доогуур» гэдэг зохиол миний сэтгэлийг их хөдөлгөв. Ахмад Немогийн адал явдлаас гадна зан авир нь сэтгэлийг татлаа. Би ахмад Немог ард түмний төлөө зүтгэх болсон цагтаа ертөнцийн хүн төрөлхтнийг баясган гийгүүлж, бүхнийг ялагч бүтээлч шинжлэх ухааныг эзэмшсэн суут эрдэмтэн болох юм байна гэж бодлоо. Ахмад Немо амьд сан бол дайныг зогсоож дайсны буу зэвсгийг хурааж чадах хүн юм гэж бодлоо.

	Дараа нь «Гүн Монт-Кристо» гэдэг зохиол уншиж, нийгмийн дотор мөнгө аль хэрийн рольтойг сонирхов. Энэ зохиолын гол баатар Дантес алт мөнгө их олж баяжаад аливаа бүгдийг ялах бүхнээс илүү чадалтай болж, хууль цаазыг захирах болсныг мэдлээ.

	Харгис нийгмийн дотор амьдаараа шаналан хатсан Жан Вальжаны ариун цагаан санаа миний хайрыг татав. Бэхлэлт дээр зогсоод, бүдүүлэг цэргүүдийг дооглон инээж, догшин сумны ширүүн мөндрийн дунд дотно чөлөөт дуугаа цуурайтуулан аялагч Гаврош «Шоовдорлогдогсод» гэдэг зохиолын дотроос нүдэнд бүлээн сэтгэлд тааламжтай харагддаг байлаа.

	Тэнгисийн байдал, Жильяттийн тэмцлүүдийг урнаар харуулсан «Далайчид» гэдэг зохиол миний зүрхийг донсолгов. Гюгогийн энэ зохиолыг уншиж суухад сүрлэг гүн цэнхэр тэнгисийн сүндэрлэн давалгаалж хөөсрөн манарсан сүрлэг догшин долгио дэргэдүүр минь цалгин цацрах мэт болдог байлаа... 

	 

	 

	АЧАА ЗӨӨСӨН НЬ

	Он жил өнгөрөх тутам өвгөн аав, төрөл садан, төрсөн нутгаа мөрөөдөн санах болов. Өвгөн аав германы империализм, тэнэг хаан хоёрдугаар Вильгельм бүрмөсөн ялагдаасай гэж хүсдэгийнхээ адилаар дайн хурдан төгсөж, төрөл садан, төрсөн нутаг, гал голомтдоо ойртохыг мөрөөдөж суув. Өвгөн аав тэсэж суухаа болиод Крозийг орхиж умард зүгийн нутагтаа ойртохоор 1917 оны 3 дугаар сарын 23-нд надтай хамт галт тэргэнд суугаад Парисыг чиглэв.

	Ид дайны дундуур анх Парис хотыг үзлээ. Германчууд нийслэлээс 70 километр зайтай байв. Германы «Таубе» онгоцнууд нийслэлийг туж бөмбөгдөж түгшүүртэй байлаа. Бид тэр оройгоо Амьен рүү хөдлөв.

	Аав бид хоёр гэртээ хариад фронт руу буцаж яваа цэргүүд ба хамт ажил хийгч модчидтой цуг нэг галт тэргэнд суусан байв. Замдаа их уйтгартай явсан билээ. Дайнд их ядарсан цэргүүд «Хөнгөхөн шарх» олоод түүгээрээ шалтгаалж аюулт тамаас хагацахыг мөрөөдөж явцгаав.

	Аав Амьений модны үйлдвэрийн эзнийд очиж ажил хийхээр шийдсэн ажээ. Амьений үйлдвэрт умард нутгаас зугтаж ирсэн аавын таних хүн ажил хийж байлаа. Ноён Брюнель биднийг усан онгоцоор мод зөө гэв. Бид Сомм голоор хөвж эрэг дагуу байгаа модыг ачдаг байлаа. Удсан ч үгүй бид жолоо барих, онгоцыг татагч морьдын эздэд аргамж хаяж өгөх, урт төмөр гохтой дэгээг ашиглах, онгоц аргамждаг төмөр утсыг гадсанд хурдан уях ажлуудыг хийж сурав. Хавчиг өрөөнд хоног өнгөрөөж онгоцны талбар дээр хоол ундаа идэж ууж явлаа. Би шууд ахмад Немо, Жильятт хоёр шиг болоогүй ч гэсэн Гектор Малогийн «Өнчин хүн» гэдэг зохиолыг уншиж байхдаа франц нутгаар хэсүүчилж яваа байдалтай нь танилцах сан гэж бодсон мөрөөдлөө биелүүлсэн билээ.

	 

	 

	АЖИЛЧНЫ ХҮНД АМЬДРАЛ

	Сомм гол орчмын Пикард нутаг Крозийн арсгар толгодоос илүү юутай сайхан үзэсгэлэнтэй вэ! Голын хоёр эргийн дагуу халиуран ногоорсон жижиг арлууд униартан торолзоно. Завиндаа дааж ядтал олон янзын ногоо ачсан ногоочин арлуудыг дамжин явахыг харвал газар нутаг минь үржил шим сайтай, их ургац өгдөг, ард олны амьдрал баян мэт. Сайн нарийвчлан ажвал бусад бүх нутгийн адил өлсгөлөн ядууралд дарагджээ.

	Голын эрэг дагуу шатрын нүүдэл шиг алаглан байх ногооны газраас гадна нэхмэлийн үйлдвэрүүд харагдана. Үзэх өнгөн дээрээ үлэмжийн сайхан мэт үзэгдэх баячуудын хөрөнгө бол үй олон ажилчдын хүчийг шулан мөлжиж талхин дарласны үрд бий болжээ. Сомм голын баатарлаг хөдөлмөрчид бүгчим үйлдвэрүүдийн дотор хүнд хүчир ажилд талхигдан тарчилж олсон нэг өдрийн ажлын хөлс 40-50 сүгээс хэтрэхгүй байв. Умард нутгийн уурхайчид, Крозийн тариачны амьдралыг эндхийнхтэй зүйрлүүлбэл дээр юм шиг санагдав.

	Эцэг эх, хүүхэд багачууд цөм ямар нэг ажил хийж чадах насанд хүрмэгц үйлдвэрт нэхэх сүлжих зэрэг ямар нэг ажилд ордог байлаа. Үйлдвэрт ажил хийгээд гэрийн ажлаар хөөцөлдөх завгүй эмэгтэйчүүд ням гараг бүрд бүтэн долоо хоногтоо идэхэд хүрэлцэхүйц гахайн өөхтэй хоол хийдэг байлаа. Айлаар пиг дүүрэн хот тосгодоор яс арьс болтлоо турж өвчинд баригдаж хатангирдсан хүүхдүүд бужигнаж, тэдний дунд эрүүл хүүхдүүд тун цөөн тохиолддог байлаа. Ядуу хоосны зовлонгийн туйлд хүрч тарчлан шаналсан ажилчдын зарим хэсэг нь зовлонт хүнд байдлаа түр ч гэсэн мартахын тулд архи уудаг байв.

	1918 оны 8 дугаар сард Дройлийн 15 хүнийг цэрэгт татаж комисслоод 13 хүн тэнцсэний дотор би оролцов. Ажилчдыг хамгийн хэрцгийгээр дарладаг төв газар Айсюр-Соммоос 25 хүнийг цэрэгт дайчилж комисслоход дөнгөж тавхан хүн тэнцжээ.

	Би дайныг нийгэмлэгийн байдалтай холбож үзэх боллоо. Хүний амь насыг бусниулан сүйтгэдэг аюулт дайныг үүсгэдэг шалтгаан буйг ухаарав.

	 

	 

	1917 ОНЫ ОКТЯБРЬ САРЫН ОРОСЫН ХУВЬСГАЛЫН ҮҮРИЙН БАЯСГАЛАНТ ГЭГЭЭ

	Октябрийн хувьсгал хаант засаг ба оросын капиталистуудын дарлалыг устгаж оросын ард түмэн эрх чөлөөгөө олж дэлхий дахинд энх тайвныг тунхаглав.

	Би оросын хувьсгалаар зоригжиж улам эрчимтэй тэмцэхээр шийдлээ.

	Би орос оронд чухам юу болж байгааг мэдэхийн тулд сонин, сэтгүүл товхимлуудыг алдалгүй уншсан боловч хэрэгтэй зүйлээ олсонгүй, учир нь манай засгийн газар, хөрөнгөтөн нар сонин хэвлэлүүдээр шинэ төрсөн ёс дэглэмийг байдаг чадлаараа үзэн ядаж гүтгэсээр байлаа.

	Эдгээр худал хуурамч зүхэл гүтгэлэг ажилчдад ямар ч нөлөө үзүүлж чаддаггүй байлаа. Ажилчдын хоцрогдсон хэсэг ч гэсэн Орос оронд мандсан Бүгд Найрамдах Улсыг ажилчдын эрх ашгийг хамгаалагч төр мөн гэж үзэв. Оросын коммунистуудаас цусаа урсган явуулж байгаа тэмцэл орон бүхний ажилчдын төлөө явуулж байгаа тэмцэл мөн байлаа. Дайсны окоп үгүйрэн хоосорч үнсэн товрог болсон хотууд, их бууны суманд дайрагдаж эвдрэн хэмхэрч, хүүрт булагдсан нутгуудын дээгүүр «Орон бүхний пролетари нар нэгдэгтүн!» гэсэн Марксын агуу их уриаг оросын хувьсгал, мандуулан цуурайтуулав.

	 

	 

	ШИНЭ АЖИЛ

	Би онгоцноосоо буух бүрдээ орон нутгийн идэвхтэй социалистуудтай танилцаж харьцаа тогтоохыг оролдов. Оросын хувьсгалын нөлөөг ойлгохгүй боловч ихээхэн нөлөөтэй анархист бүлэг Амьенд байлаа.

	Өвгөн аав бид хоёр онгоцон дээр ажил хийж явахдаа эзний хараанаас мултарч эхлэв. Эзэн онгоцны талбар дээр хааяа нэг гардаг байв. Өвгөн аав зорьсондоо хүрэхдээ нямбай, зоримог, үнэнч шударга франц ажилчны хамгийн сайн чанарыг шингээсэн хүн байв. Өөрийнхөө хийдэг ажил хэрэгт тун их сонирхол дуртай, түүнийгээ чамбай сайн хийхийг их хүсдэг байлаа. Тэгээд үнэнч шударга бус явдлыг үзэн яддаг, түргэн ууртай, сүү шиг цагаан санаатай, ямар ч бэрх өлсгөлөн, хүйтэнд автагддаггүй тэсвэр зориг төгөлдөр атлаа гудамжинд хөлдөж байгаа хүүхдийг хараад өрөвдөн хайрлаж уйлан байхыг би үзсэн юм.

	Өөрийн үйл хэргийн төлөө үхтлээ тэмцэж үүрэгт ажилдаа ухамсартай хандаж явдаг үйлдвэрчний эвлэлийн идэвхтэй гишүүн, үнэнч шударга цогтой ажилчны хувиар: «Би өөрийнхөө эзний улаан нүүрэн дээр үнэнийг хэлж явах эрхтэй болохыг хүсэж байна!» гэж өвгөн аав давтан хэлдэг байлаа.

	Өвгөн аав онгоцны бүх ажлыг ганцаараа хариуцдаг байлаа. Гэтэл нэг өдөр эзэн ирж зай завсаргүй үглэн уурласанд өвгөн аав цэл буурал сахлаа илбэн тэвчиж ядан байтлаа адаг сүүлдээ үглээч эзнийг шүүрэн авч ус руу хаяхыг завдав. Түүнээс хойш эзэн онгоцон дээр үзэгдэхээ больсон юм.

	1918 оны 3 дугаар сард германчууд Сомм руу хүчтэй довтлоход бүх залуу эрэгтэйчүүд цэргийн татлагаар Гранвильд түргэн очих боллоо. Өвгөн аав минь ганц итгэлт нөхөр болсон ач хүүгээсээ салахад тун бэрхтэй байсан боловч намайг үдэж гаргаад уйлж гашуудан хоцорсон юм.

	Би Амьенаас Гранвилье орохоор 30 километр газар явган алхав. Тэнд бид бүтэн сарын турш хамгаалалт нүх ухаж ажлаа дуусаад буцав.

	Германчууд Амьенд ойртож шуудайтай шороогоор бэхлэлт хийсэн сүмийг өдөр болгон бөмбөгдсөөр байв. Би өнгөрсөн явдлыг мухар сохроор шүтдэг биш ч гэсэн эрт үеийн барилгын уран гайхамшигт сайхан хээ угалзыг бүтээсэн чулуучин хүний хөдөлмөрийг хүндэтгэн үздэг учраас энэ балмад явдлыг үзэн ядаж байснаа сананам. Гагцхан социализмын агуу үед тэргүүний баялаг соёлыг хөгжүүлж, сонгодог урлагийг бүтээх чадвартайд би нэлээд хожим итгэв.

	Би дөнгөж арван найман нас наслах зуураа уурхайчин, баян хүний зарц, далайчин энэ гурван ажлыг хийж сурлаа. 1918 оны 6 дугаар сараас 11 дүгээр сар хүртэл талхны газар ажиллаж талх барьж сурлаа. Жоомоор дүүрэн умгар хавчиг байшинд ажил хийхэд их бэрхтэй байсан юм. Би шуудайтай гурил зөөх, талх баригч нарт туслах, түлээ мод талх тариа зөөх, өдөр бүр шал угааж цэвэрлэх ажлыг хийдэг байсан.

	 

	 

	ДАЙНЫ ДАРАА ХООСОРСОН ГАЗРЫГ ТУУЛАВ

	Дайн зогсож найрамдал тогтов.

	Германы цэрэг ухрах үеэр дүрвэсэн миний ах дүү төрөл садныхан Бельгийн Ланксэнд байгаа сураг дуулдлаа. Дайны үед хагацан салсан тэдэнтэйгээ учран золгохоор би их яаран хөдлөв.

	Амьенаас Түрнэ хүртэл зуун хорь орчим километр зайтай үгүйрэн хоосорсон нутгийг би үеийн олон залуу нөхдийн хамтаар явган туулав.

	Ширүүн догшин тулалдаан болсон газар нутгийг дамжин өнгөрөхөд урьд өмнө олон янзын амьдралтай байсан нутгууд эвдэрч сүйрсэн үхэл хагацал, өнчрөл хоосролоор бүрхсэн нэг янзын уйтгартай байдал харагдав. Замын дагуу ярайж байсан гоолиг тоорой моднууд унаж нэвсийн хэвтэнэ. Хөрс нь эргэсэн уул толгод, бохир хогоор дүүрсэн нүхнүүд, зэвтэй төмрийн хогоор дүүрсэн хар хар шалбаагууд, матиралдсан гүнзгий сувгууд, харанхуй нүхээр сийчүүлж халгай өвсөөр бүрхэгдэж төмөр утсан саадаар арсайн дүүрсэн тал газруудыг харахад нүд халтирам бэрх ажээ!

	Гурил шиг бяцарсан туйпуу, ваарын нунтаг улаан шороог хараад энд хот тосгон байж дээ гэж бид тааварлаж явлаа. Овгор товгор шорооны хоорондуур зурайсан хонхор газрыг харахдаа энд лавтай гудамж байж гэж таав. Энд тэнд үлдсэн товгор модон дээр «Бюлли-Греней», «Лиевен» гэж бичсэнийг уншиж зүгээ гадарлаж явлаа... Эндхийн атга чимх шороо болгонд цус, нулимс шингэжээ. Цэрэг дайнд талхидуулсан газраар явахад Нотр Дам до Лорет, Суше гэдэг нэрүүд санаанд тодхон орж байлаа. Бид явсаар Лапд ирэхэд нурж хэмхэрсэн байшингийн сууриуд булингартай бузар усаар дүүрэн цэхэлзэж байгаа хонхруудаас өөр юү ч тохиолдсонгүй.

	Бид нэг орой төрсөн нутаг Науйель-Годоод ирлээ. Миний өсөх бага насаа өнгөрөөсөн ивээлт тосгон хэт сүйджээ. Манай байшин хэвээр үлдэж, харин нагац нарын минь сууж байсан байшин хумхын тоос шиг болжээ. Архины газар, завод хоёроос юу ч үлдсэнгүй. Миний ажиллаж байсан 4 дүгээр уурхайн оронд бөөн туйпуу, чулуу, ёрдгор төмөр баганууд, галт тэрэгний дугуй, төмөр утас, хэлбэр дүрсээ алдсан хэмхэрхий төмрүүд үлджээ. Германчууд ухрахдаа уурхайн бэхлэлтийг дэлбэлж уурхайг усанд авхуулжээ.

	Бид салхи борооноос нуугдаж эвдэрхий тасалгаанд унтаад өглөө эрт сэтгэл түгшүүртэйгээр цаашаа явлаа. Цөм эвдэрч сүйдээд хэрэгтэй юм үлдсэн газар эс олдоно... Оршийг дамжин Бельги улс орж, Түрнээ дайран Лансэнд ирж... төрөл садантайгаа учран олон хоног замгүй газраар ядарч зүдэрч явсан зовлонгоо, аав ээж хоёртойгоо амар мэнд уулзсандаа улам бахархан баярлаж мартав. Садан төрлөөсөө салж бүтэн дөрвөн жил тэнүүчлэн явахдаа үхтлээ айж, аюулд автагдан зүдэрч явсан бүхнээ би маш түргэн мартаж үхээд сэхсэн адил тайван болов.

	 

	 

	ЦЭРЭГТ ТАТАГДСАН НЬ

	Бид 1919 оны 1 дүгээр сарын 3-нд Нуайельд буцаж ирээд сэргээн босгох ажилд зоригтой оров.

	Би анхандаа төмөр замын сэргээн босгох ажилд орж дараа нь Дүржийн 4 дүгээр уурхайд ажиллахаар шилжив.

	Улс төрийн ухаанд би улам их сонирхолтой болж энэ талаар мөн өөрчлөлт хийх нь зүйтэй гэж үзэв.

	Үйлдвэрчний эвлэлийн «Ля Трибюн» сониныг би бямба гараг бүрд худалддаг байлаа. Зарим өдөр 324 ширхэг сонин худалдсанаа би одоо бахдан сананам.

	Францын улс төр, эдийн засгийн байдал ажилчдын дунд хувьсгалт үзэл санааг дэлгэрүүлэхэд нөлөөлөв. Франкын ханш буурч амьдралын байдал хүндэрч, Парисын районд тохиолдсон зам тээвэр, нүүрс, сахар, цахилгаан энергийн хямрал, дайны үеийн аж ахуйг тайван цагийн байдалд шилжүүлэхийн хүнд бэрхшээл эд бүхэн ажилчдыг тэмцэлд түлхэж, Клемансогийн засгийн газраас аргаа барагдахдаа тогтоосон өдрийн найман цагийн хөдөлмөрийн хууль нь ч ажилчдын сэтгэлд хангалттай биш санагдах боллоо.

	Франц даяар өргөн ажил хаялт гарч улс төрийн шинжтэй болов. Гэтэл тэр үед зохион байгуулалттай хүчирхэг хувьсгалт нам байгаагүйгээс ажилчдын энэ хөдөлгөөн үр дүн үзүүлсэнгүй билээ. «Хувьсгалт онолгүйгээр хувьсгалт хөдөлгөөн байхгүй» гэж Ленин бичсэн юм. Ингээд ажилчин анги өөрийн зөв замыг олох хэрэгтэй болсон юм. Ажилчид Зөвлөлт орныг довтолсон интервенцийг зогсоож, даруйхан цэргийн албанаас идэрчүүдийг халах, цэрэг, улс төрийн хэрэгтнүүдийг суллах шаардлагуудыг тавив. 1919 оны 4 дүгээр сард Хар далайд болсон францын усан цэргийн бослогыг ажилчид дэмжив. Францын ажилчид Оросын ард түмний явуулж байгаа баатарлаг тэмцлийн ач холбогдлыг сайн ойлгож тэдэнд туслахыг чармайж байлаа.

	Би 1919 оны 3 дугаар сард нам, үйлдвэрчний гишүүн боллоо. III интернационалд нэгдэн орох саналыг би намын хороонд оруулж бас биеэ даасан тархай бутархай үйлдвэрчний эвлэлүүдийг хөдөлмөрийн бүх нийтийн холбоонд нэгдүүлэхийн төлөө тэмцэв. Энэ бол улс төрийн шургуу тэмцлийн үе байлаа.

	1920 оны 3 дугаар сарын сүрхий ширүүн бослогын ид үеэр намайг цэрэгт татаж явган цэргийн 72 дугаар хороонд суулгахаар шилжүүлэв. Түр чөлөө аваад цэрэг хувцастайгаа явж байтлаа би анх удаа олон нийтийн хурал дээр үг хэлж III интернационалын үзэл санааг хамгаалав. Мөн уурхайчдын эрх ашгийг хамгаалж, тэдний зовлонт хүнд амьдралыг илчилж, Лениний заасан авралт замын тухай нэг нутгийн хүн сурталчилж байгааг харсан уурхайчид сэтгэл бахдам баясаж байлаа. «Эр хүн өсөх, эсгий сунах гэж мөн сайхан юм. Манай Торез шав гэсэн эр болох нь» гэлцэн нэг нэгийгээ нударч байлаа.

	Цэрэгт байхдаа би ажлаа хийж, ном уншиж, тэмцлээ үргэлжлүүлсээр байв. Би оройн цагт өрөөндөө сууж оросын хувьсгал ба III интернационалын тухай нөхөдтэйгөө ярилцдаг байлаа. Интернационалд оръё гэдэг саналаа бид «Юманитед» явуулав.

	1920 оны 12 дугаар сард болсон Түрийн их хурлын ажиллагааг бид тун их идэвхтэй харж байв. Харгис цагдаагийн сонор сэргэмжийг алдагдуулж чадсан Клара Цеткиний цогт жавхлант үг, Марсель Кашены утга төгөлдөр уран илтгэл бидний сэтгэлийг улам зоригжуулан хөдөлгөв. Францын ажилчин анги урт удаан нойрноос сэрлээ. Залуучууд бид ялалтын энэ ариун агаарыг ханаж ядан цээж дүүрэн амьсгалав. Гэвч коммунистууд юмыг танин мэдэх, орчныхоо үнэн байдлыг зөв үнэлж сурах, тэмцлийн баялаг туршлагаар зэвсэглэж францын онцлог байдлын дунд ялалтыг байгуулахын тулд урт замыг туулж, хатуу сургуулийг хийх ёстой боллоо.

	 

	 

	АНХНЫ ТЭМЦЛҮҮД

	Би цэрэгт байхдаа чөлөөгөөр гэртээ ирээд уурхайд орж ажилладаг байлаа.

	Цэргээс бүрмөсөн халагдаад ирсэн чинь намайг ажилд авсангүй. Тэгэхээр нь би эхлээд барилга дээр ажиллаж, дараа нь барилгын будагчны ажил хийлээ.

	Би коммунист залуучууд ба уурхайчны нэгдсэн үйлдвэрчний эвлэлийн дотор их ажлыг зохион хийсэн юм.

	1922 оны наймдугаар сарын ажил хаялтын үеэр Гаврт дөрвөн ажилчныг буудан алсан билээ. Хөдөлмөрийн бүх нийтийн нэгдсэн холбоо наймдугаар сарын 28-нд нийтийн 24 цагийн ажил хаялт зарлав. Энэ мэдээг хожууд сонссон манай нутгийн уурхайчид нэг хоног хожимдон ажлаа хаяв. Би өөрийн хэсэгт ухуулагчаар ажиллаж, ажлаа хийж дуусмагц орой нь дугуй унаж олон хурал цуглаануудыг хэсүүчлэн явж ажилладаг байсан билээ.

	 

	 

	ЛЕНИН НАС БАРАВ

	1924 оны нэгдүгээр сарын 21-нд дэлхийн хөдөлмөрчдийн суут удирдагч Лениний зүрх цохилохоо зогсов.

	Дэлхий дахины ажилчин анги, түүний зүтгэлтэн нар хүнд эмгэнэлд учирч өнчирсөн мэт боллоо.

	Гэвч хувьсгал үргэлжилсээр байлаа. Ирээдүйг бүтээгч ажилчин анги Лениний сургаалыг өвлөн авлаа. Ленин хэдийгээр үхсэн боловч ленинизм амьд хэвээрээ ялсаар байна.

	Би өөрийнхөө үеийн хүмүүсийн нэг адилаар Лениний ачийг хариулах ёстой. Лениний гүн гүнзгий онолын ариун санаа нь ажилчин ангид ямагт хүртээлтэй зүйл юм аа. Би Лениний зохиолуудаас нөхдөдөө таниулж өгөхөд тэд анхааран сонсож суугаад: «Яасан сайхан юм бэ! Ойлгоход хялбархныг нь яана!» гэлцдэг байлаа. Лениний баялаг их бүтээлийн ялагдашгүй мөнх онол сургаалаас эрх чөлөөний төлөө тэмцэгч дайчин нөхөд ирээдүйнхээ замыг заагч улс төрийн асуудлын олон яруу тод хариуг олж мэдэж сэнхэрдэг байлаа.

	Ленин бол юуны өмнө энх тайвны төлөө тэмцэгч мөн. Эзэрхэг түрэмгий дайны үед Ленин олон түмнийг засгийн эрх булаан авах хувьсгалт тэмцэлд уриалахын хамт энх тайвны төлөө тэмцсэн билээ.

	Ленин бол хувьсгалд зогсолтгүй уриалсан уриа; пролетарийн хувьсгалын стратеги ба тактик мөн. Ленин бол ажилчин ангийг ялалтад хүргэгч тэргүүний онолоор зэвсэглэсэн, ангийн хүчит их тэмцэлд хатуужсан тэргүүний хувьсгалч авангард нам мөн.

	Ленин бол дэлхийн ажилчин ангийн хувьсгалт нам, III интернационал мөн.

	 

	 

	СССР-Т АНХ УДАА ЖУУЛЧЛАН ОЧСОН НЬ

	Лениний агуу их үзэл санаа, онол сургаал бүтээлд автагдсан би 1925 онд анх удаа СССР-т ирэв. Марксын сургасан хувьсгал энд биелснийг үзлээ. Хөдөлмөрчид өөрсдөө байгуулсан хүчит шинэ ертөнцийн босгыг би сэтгэл хөдлөн зүрх догдолсоор анх удаа алхав. Газар бүр бүтээн байгуулах ажил оргилж, газрын хөрснөөс ургасан юм шиг сүндэрлэн байгаа хотууд хэдэн харгис хөрөнгөтний эрх ашгийн төлөө биш нийтийн ашиг сонирхолд захирагдсан заводуудыг би их сонирхон харав. «Эд бүхнийг бид хөрөнгөтөнгүйгээр босгоод мөн тэдний гарыг харалгүй цааш нь хөгжүүлж байна» гэж эрэлхэг цогтой эрэгтэй, эмэгтэй ажилчид ярив. Капитализм тонон дээрэмдэж үгүйрүүлэн хоосруулж байсан энэ газар дээр ажилчид алтан амиа алдаж, ариун цусаа асгаруулан байж нийтэд зориулагдсан жаргалт амьдралыг бий болгожээ.

	Дараагийнхаа очилтод би Донецын нүүрсний сав газрыг үзэв. 1927 оноос хойш боловсон техникээр тоноглогдсон уурхайд цөөн цагийн хөдөлмөр хийж хангалттай цалин авч, нийгмийн зохистой даатгалаар хангагдсан чинээлгээр амьдардаг уурхайчдыг би үзсэн билээ. Хөрөнгөтний мөлжигчдөөс ангижирч өөрийн хувь заяаны эзэн болсон дэлхий дээр хамгийн тэргүүний ажилчдын зэрэгцээгээр мөн хувьсгалаар чөлөөлөгдөж, хөдөлмөрчдийн бүгд найрамдах улсын дотор зохих сууриа эзэлсэн тариачид, сэхээтнүүдийг би үзсэн, эндхийн хүн болгон маргаашдаа үл итгэх бэрх зовлонгоос хагацжээ. Хүн бүхэн ажиллах бүтээхийг мэддэг, ажилгүйдэх, өлсгөлөн үгүйрэл, өвчин тахлын аюулыг мэддэггүй, амралт сувиллын газрууд цөм тэдний гарт байдаг, хүүхдүүдийг улсаас зардал гаргаж хүмүүжүүлдэг, хөдөлмөрчдийн өтлөх нас нь цэлмэг өдрийн тэнүүн үдэш шиг баясгалантай өнгөрдөг байна.

	Саруул дэлгэр сургуулиуд, тохилог сайхан лабораториуд, сүүлчийн шинэ техникээр тоноглогдсон үйлдвэрүүдийг би үзсэн билээ. Газар болгонд жинхэнэ ардчилал тогтож ард түмэн засгийн эрх барьдгийг үзээд манай хуурамч ардчиллын үед пролетари нар ганцхан өлбөрч үхэх эрхтэй байдгийг би дурсан санав. Францын ажилчин анги засгийн эрхийг гартаа авсан цагт хэдхэн хөрөнгөтнийг баяжуулахын тулд хамаг хүчээ зарцуулахгүй харин өөрсдийнхөө жаргалант амьдралыг зохиох болно доо гэж би дотроо бодон мөрөөдөв.

	 

	 

	ШОРОН

	Намайг «Анархист суртал нэвтрүүлгийг цэргүүдийн дунд дэлгэрүүллээ» гэж 1927 оны 6 дугаар сард баривчлан авч сонгомол сүртэй ял тулгаж 6 сар шоронд хорьж торгууль төлүүлэхээр шийтгэлээ.

	Хэд хоногийн дараа дархны газар ажил хийхээр Арраст очих тушаалыг хүлээн авч тэнд 25 хонолоо.

	Парист эргэж ирсний нөгөөдөр нь би Лафайет гудамжны 120 дугаар байшинд болсон манай намын хуралд суулцлаа. Хурлаас гартал харгис цагдаагийн тагнуулч нар намайг гэнэт дайрсанд бага зэрэг тулалдаж цагдаа нарын атгад цамцныхаа захаас хэсгийг үлдээгээд зайлав.

	Бас удсан ч үгүй Парисын районы Лафайет гудамжны 106 дугаар байшинд харгислал дахин гарлаа. Цагдаа нар намайг баривчлахаар ирсэнд нөхөд маань нэгжилт явуулах үнэмлэхээ үзүүлэхгүй бол оруулахгүй гэж тэднийг саатуулсан билээ. Цагдаа нарын дарга үнэмлэх олж ирэхээр явах хооронд би хувцсаа сольж өмсөөд зугтаан алга боллоо.

	Би хоёр жилийн турш байраа солин таних сайн нөхдийнхөөр хэсүүчилж нуугдан амьдарч явлаа.

	Би хэдийгээр хавчигдаж явсан боловч Намын Төв Хороо, Улс Төрийн товчооны хуралд суух, намын бусад хурал зөвлөгөөнүүдэд оролцох зэргээр намын ажлыг биелүүлж явлаа. 1928 онд болсон сонгуулийн кампанийн үеэр Фив-Лилльд болсон олны цуглаан дээр би үг хэллээ.

	СССР-ийн эсрэг түрэмгийлэх бодлогыг явуулагч хөрөнгөтөн нарын бузар бодлогыг илчлэн цуцалтгүй ширүүн тэмцэл хийснээс бид хүнд хүчир хавчлага мөрдлөгт орж эхэллээ. Баривчлагдаж харанхуй гянданд хоригдох явдал их боллоо. Ажилчны хөдөлгөөнийг удирдлагагүй болгохын тулд коммунистуудыг баривчлав.

	Хүнд байдлын үеэр гардаг урван тэрслэгчид, оргон зугтагчид илрэв. Дайснууд намыг гаднаас нь хавчин дайрч дотроос нь бусниулан сарниулах ажилд шилжлээ.

	1929 оны 6 дугаар сард Ашерт Төв хорооны хурал болж байтал цагдаа нар хүрээлэв. Би урьдаас сэргийлэн бэлдсэн газартаа орж нуугдсан юм. Цагдаа нар мэдсэн юм шиг миний нуугдсан газар шууд чиглэн ирлээ. Тэр нь урвагчдын ажиллагааны үр дүн мөн болжээ. Намайг шоронд орсноос хойш нэг сар болоод байтал 1929 оны наймдугаар сарын нэгний дайныг эсэргүүцсэн жагсаал болохоос хэдэн хоногийн өмнө төв хорооны бараг бүх гишүүдийг Вильнов-сан-Жоржийн шоронд баривчлан хорилоо.

	Хоригдлуудыг хүлээн авахад гүйцэтгэвэл зохих хэрэгтэй ёслолыг биелүүлсний эцэст хуяг намайг хувцсаа тайл гэхэд би дургүйцсэн янзаар өмнөөс нь ширтлээ. Хуяг:

	— Наад хувцсаа тайл! гэхэд би

	— Битгий тушаагаад бай, би хувцсаа тайлахгүй! гэж тоомсорлоогүй янзаар хэлсэнд хуягийн уур ихэд багтран, айлгахыг завдсан боловч нэмэр болсонгүй.

	— Дээлээ тайл! Тайлахгүй бол хүчээр тайлчихна шүү! гэв.

	Тэр хуяг дээрэлхэхээ больж, уурлаж, уцаарлаж байснаа удалгүй чимээгүй болов.

	Намайг хорьсон шорон хавчиг харанхуй, салхи агаар багатай, зуны халуунд дандаа өмхий үнэртдэг байлаа. Би энэ шоронд нэг жил суух байлаа.

	Би шаардсаар байж ахлагч хуягтай уулзаж толгойг нь дүйртэл хэрүүл хийж байгаад санасандаа хүрсэн билээ.

	Хэрэв намайг улс төрийн хэрэгтнүүдийн адилаар байлгахгүй юм бол өлсгөлөн зарлана. Намайг хэчнээн ч зодож жанчин сүрдүүлэвч юм олж долоохгүй гэдгийг хэлсээр байж улс төрийн хэрэгтний нэг адил байдалтай байх болсон юм.

	Бид шоронд долуул байсан. Шоронгийн байдал Парисын Сантэ гэдэг шоронгоос ялгагдах юм ер байсангүй. Бид өдрийг хамт өнгөрүүлээд шөнө болохоор тус тусын шоронгийн хавчигт ордог байлаа.

	Бид өөрсдийгөө хүндэтгүүлэхийн тулд шоронгийн харгалзагчтай дандаа тэмцдэг байлаа.

	Гаднаас уулзахаар ирсэн хүмүүстэй бид эрүүгийн хэрэгтний өрөөнд учирч харгалзагчийн сараалжин торын хоёр талаас ярилцдаг байсныг бид эсэргүүцсээр байж уулзалтын тусгай өрөө гаргуулж авсан билээ.

	Нэгэн өдөр өрөөндөө орохоор шоронгийн гудамжаар явж байтал энгийн хувцастай хүн:

	— Хэрэгтээн! гэж хашхирсанд би огт хараагүй явчихсан юм.

	Тэр хүн харгалзагч манаачаас миний нэрийг асууж мэдээд:

	— Торез! Таныг дуудаж байна!.. гэсэнд би мэдээгүй юм шиг явсаар байгаад хавчиг руугаа орж хаалгаа хаалаа.

	Хаалга дөнгөж хаатал нэг хогийн амьтан орж ирэв.

	— Ноёнтон, та одоохон гарч хайрла! гэж би зоригтойгоор ажиггүй тайван хэлсэнд,

	— Та хүн таньж ярь! Би мөрдөн байцаагч байна гэв.

	— Би коммунист ажилчин, улс төрийн хэрэгтэн хүн. Мөрдөн байцаагчтай ярилцах хэрэг алга. Гар, Зайл! гэхэд байцаагч олон ч юм хэлсэнгүй гараад явчихлаа.

	Бид хоригдож байхдаа шоронд хамт байсан залуучуудыг хүмүүжүүлэх сургуулийг зохион байгуулав.

	Хамтын ажил, хоорондын ярианд би бүх чөлөөт цагаа зарцуулдаггүй, үлдсэн цагт нь өөрийн улс төрийн мэдцийг дээшлүүлэх ажлыг зохиодог байлаа.

	Наранд байхдаа намын ажилтнууд бид шөнө хэдэн цаг унтаад бусад бүх цагаа практик ажилд зориулдаг байж билээ. Энд шоронгийн харанхуй хавчигт сууж байхдаа би хүсэл бодлоо их үйл хэргийг бүтээхэд чиглүүлж, гартаа үзэг барьж ном уншиж бичиж тэмдэглэдэг байлаа.

	Би гуравдугаар Карл гэдэг шоронд сууж байхдаа Маркс, Энгельс хоёрын зохиолуудыг дахин уншиж дууслаа. Маркс, Энгельсийн зохиолуудыг үндсэн хэлээр нь уншихын тулд хуучин хэдэн үг мэддэг байсан герман хэлийг судлахаар шийдээд хамаг хүчээ дайчлан хэдэн сарын дараа Энгельсийн «Дюрингийн эсрэг» гэдэг зохиолыг герман хэл дээр нь уншиж чадах боллоо.

	Шинжлэх ухааны социализмын их багш нараас хийсэн суут дүн шинжилгээ, гүнзгий утга, өргөн дэлгэр санаа заавал биелэгдэхэд би үнэмшээд улам улам зориг оров...

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

